
Hoofstuk 15. 

15:1-8. Die ware wynstok. 

Die beeldspraak aangaande die wingerdstok beklemtoon dat vrugbaarheid in die Christelike 
lewe spruit uit ’n bly in Christus.  Al gaan Jesus ook weg, die eenheid met sy dissipels bly 
behoue.  Die wingerd is ‘n bekende beeld uit die Ou Testament, waar dit na die gelowige volk 
verwys (vgl 80:9-16; Jes 5:1-7; Jer 2:21; Hos 10:1).  Jesus gebruik die selfbekendmakende 
Ek is om Homself die ware (vgl 1:9) wingerdstok te noem.  Israel is die ontaarde wingerdstok 
(Jer 2:21) en Jesus die ware.  Sy Vader is die boer.  Die woord, “landbouer” kon nie in hierdie 
vertaling gebruik word nie, omdat dit herinner aan mense wat op die gebied van die landbou 
studeer.  Die klem val hier op die wingerd- of druiweboer.  [2]  Dit beklemtoon die vrugdra, en 
dat ‘n snoeiproses nodig is om onproduktiewe groei te voorkom.  Ook die dooie hout word 
uitgesny.  [3]  Die dissipels is soos vrugdraende lote wat alreeds deur Jesus se onderrig reg 
gesnoei is (vgl 5:38; 8:37; 17:14).  [4-5]  Vrugbaarheid berus op ‘n wedersydse inwoning (vgl 
14:11, 20, 23).  Geen groei of vrugdra is moontlik los van die wingerdstok Jesus nie.  Jesus 
herhaal hier die essensie van 2 met die klem op die wedersydse inwoning en die dra van baie 
vrugte wat nie moontlik is sonder Christus nie.  [6]  Wanneer ‘n dissipel sy gebondenheid aan 
Jesus verbreek, kan hy net vir vuurmaak gebruik word.  [7]  Vanaf vrugdra in die algemeen 
beweeg Jesus nou na gebed.  Die verhoorde gebed is die resultaat van die inwoning in 
Christus en van sy woorde in die bidder.  Dit staan in verband met die dissipels se sending 
(vgl 14:13).  Hulle verbondenheid met Christus en sy onderrig aan hulle is in ooreenstemming 
met die wil van God en daarom word hulle gebede verhoor.  [8]  Die Vader se heerlikheid word 
bekend wanneer die dissipels Jesus se sending volvoer, naamlik om vrugte te dra.  
Terselfdertyd word dit bekend dat die dissipels juis Jésus se dissipels is.  Die voortgaande 
resultaat van Jesus se sending is dat sy volgelinge aanhou vrugdra en daardeur wys wie se 
dissipels hulle is. 

15:9-17. Julle moet mekaar liefhê. 

Die wedersydse inwoning word nou verduidelik as ‘n liefdesgemeenskap tussen Vader, Seun 
en dissipels.  Die Vader se liefde vir die Seun is in oorsprong en intensiteit die basis en model 
vir Jesus se liefde vir sy dissipels.  Die dissipels moet die waarheid dat Jesus hulle liefhet, 
beantwoord deur in sy liefde te bly.  [10]  Soos vrugdra die uitvloeisel is van die dissipels se 
bly in Jesus, só is die gehoorsaamheid aan sy opdragte die teken maar ook die beoefening 
van die bly in sy liefde.  Dat Jesus in die liefde van sy Vader bly, is die basis en verpligte model 
vir sy dissipels.  [11]  Die doel van Jesus se woorde is dat die dissipels ook die blydskap mag 
ondervind wat Hy ervaar het deurdat Hy ‘n volkome vrugbare lewe gevoer het.  Jesus besit 
blydskap omdat Hy in die liefde van sy Vader bly.  Die dissipels sal die voltooiing van hulle 
blydskap as heilsbesit ontvang in hulle voortgaande sending om vrug te dra.  [12]  Die dissipels 
het verneem dat om in Jesus se liefde te bly, konkreet beteken om gehoorsaam te wees aan 
sy opdragte (vgl 10) en nou word dié opdrag saamgevat in die onderlinge liefde soos Ek julle 
liefhet (vgl 13:34).  [13]  Die hoogste toets vir die liefde is dat iemand sy lewe gee ten behoewe 
van sy vriende.  Jesus het sy lewe vir sy vriende gegee as model van die intensiteit van die 
liefde wat die dissipels in hulle onderlinge liefde moet betoon (vgl 1Joh 3:16).  [14-15]  Só 
moet gehoorsame vriende mekaar ook liefhê.  Sonder serwitute!  Die slaaf (ondergeskikte) is 
iemand wat soos ‘n instrument gehanteer word deur sy baas omdat hy net doen wat hom 
beveel word.  Daarenteen noem Jesus sy dissipels vriende omdat Hy niks van hulle 
teruggehou het nie maar die volle boodskap van verlossing van die Vader met hulle gedeel 

het.  [16]  Gewoonlik het leerlinge vir hulle ‘n rabbi uitgesoek, maar in hierdie geval het Jesus 
self die inisiatief geneem en sy dissipels uitgekies  en ook aangestel om voortdurend vrugte 
te dra.  En die Vader sal die dissipels se gebede om Jesus se sending te volvoer, verhoor.  
[17]  Nog eens vat Jesus die kenteken van ware dissipelskap saam in die opdrag: Julle moet 
mekaar liefhê (vgl 13:34; 15:12).  En dit moet sigbaar word, net soos die vrug.  

15:18-27. Die wêreld sal julle haat. 

Teenoor liefde staan haat en teenoor God die sondige wêreld (vgl 1Joh 2:15).  Die dissipels 
moet die duisternis van die sondige wêreld binnedring met die boodskap van lig.  Vervolging 
(vgl Matt 10:17-42) en haat wag op hulle.  Hulle moet egter nie moed verloor nie, maar onthou 
dat die wêreld vir Jesus ook met ongeloof verwerp en só hulle haat getoon het.  [19]  Omdat 
die dissipels nie die eiendom van die sondige wêreld is nie, maar deur Jesus verkies is tot sy 
eiendom, word hulle gehaat.  Die sondige wêreld het net sy eie lief, naamlik dié wat vir Jesus 
verwerp.  Die dissipels word gehaat ter wille van hulle identiteit, naamlik uitverkorenes van 
Jesus.  [20]  As die wêreld dan vir Jesus vervolg aan wie hulle behoort – Hy is die eienaar – 
moet hulle wat volgens die spreuk die “slawe” is, nie verwag om vry te spring nie.  Net soos 
die wêreld Jesus se boodskap verwerp het, sal die dissipels se getuienis ook verwerp word.  
[21]  Die grondliggende oorsaak waarom die wêreld die dissipels sal haat, is omdat hulle Jésus 
se dissipels is.  Ter wille van Hóm word hulle gehaat.  Die sondige wêreld verwerp vir Jesus 
omdat hulle nie die Vader wat Hom gestuur het, ken nie.  [22]  Die sondige wêreld se teenstand 
is doelbewuste verwerping van die lig.  God het Homself bekend gemaak deur Jesus wat met 
die wêreld kom praat het en die vinger op hulle ongeloof gelê het.  [23]  Die sondige wêreld 
se vyandige haat teenoor Jesus is ook gerig teen sy Vader.  [24]  Jesus se wondertekens as 
bekendmakingsdade van God was eenmalig.  Dit is gedoen in gehoorsaamheid aan God om 
sy eer te soek.  Die ongelowige wêreld wat die geleenheid gekry het om die werke te sien, het 
die Goddelike openbaring verwerp en met haat beantwoord.  Haat is ongeloof met venyn.  Die 
wêreld kan nie onskuldig pleit nie, want hulle het God in aksie gesien!  [25]  Die rede vir die 
verwerping is in die Jode se eie Skrif opgeteken (Ps 35:19; 69:5): haat sonder enige redelike 
gronde.  [26]  Deur van Jesus te getuig, sal die Voorspraak, dit is die Heilige Gees wat Jesus 
van die Vader af sal stuur, die kontinuïteit van Jesus se werk bewerkstellig (vgl 1:7).  
Sodoende sal Christus se saak voor die wêreld gestel word.  [27]  Die dissipels word in hulle 
getuienis ten nouste by die werk van die Heilige Gees betrek.  Hulle wat van die begin af by 
Jesus was, het die taak om te getuig.   


